
ಶ್ರೀಶಿವಸ್ತುತೀ ಲಂಕೇಶ್ವರಕೃತ

ಶ್ರೀಗಣೇಶಾಯ ನಮಃ .
ಗಲೇ ಕಲಿತಕಾಲಿಮಃ ಪ್ರಕಟಿತೇಂದುಭಾಲಸ್ಥಲೇ ವಿನಾಟಿತಜಟೋತ್ಕರಂ
ರುಚಿರಪಾಣಿಪಾಥೋರುಹೇ .

ಉದಂಚಿತಕಪಾಲಕಂ ಜಘನಸೀಮ್ನಿ ಸಂದರ್ಶಿತದ್ವಿಪಾಜಿನಮನುಕ್ಷಣಂ ಕಿಮಪಿ
ಧಾಮ ವಂದಾಮಹೇ .. 1..

ವೃಷೋಪರಿಪರಿಸ್ಫುರದ್ಧವಲಧಾಮಧಾಮಶ್ರಿಯಾಂ ಕುಬೇರಗಿರಿಗೌರಿಮಪ್ರಭವಗರ್ವನಿರ್ವಾಸಿ
ತತ್ .

ಕ್ವಚಿತ್ಪುನರುಮಾಕುಚೋಪಚಿತಕುಂಕುಮೈ ರಂಜಿತಂ ಗಜಾಜಿನವಿರಾಜಿತಂ
ವೃಜಿನಭಂಗಬೀಜಂ ಭಜೇ .. 2..

ಉದಿತ್ವರವಿಲೋಚನತ್ರಯವಿಸೃತ್ವರಜ್ಯೋತಿಷಾ ಕಲಾಕರಕಲಾಕರವ್ಯತಿಕರೇಣ
ಚಾಹರ್ನಿಶಂ .

ವಿಕಾಸಿತಜಟಾಟವೀವಿಹರಣೋತ್ಸವಪ್ರೋಲ್ಲಸತ್ತರಾಮರತರಂಗಿಣೀತರಲಚೂಡಮೀಡೇ
ಮೃಡಂ .. 3..

ವಿಹಾಯ ಕಮಲಾಲಯಾವಿಲಸಿತಾನಿ ವಿದ್ಯುನ್ನಟೀವಿಡಂಬನಪಟೂನಿ ಮೇ
ವಿಹರಣಂ ವಿಧತ್ತಾಂ ಮನಃ .
ಕಪರ್ದಿನಿ ಕುಮುದ್ವತೀರಮಣಖಂಡಚೂಡಾಮಣೌ ಕಟೀತಟಪಟೀಭವತ್ಕರಟಿಚರ್ಮಣಿ
ಬ್ರಹ್ಮಣಿ .. 4..

ಭವದ್ಭವನದೇಹಲೀವಿಕಟತುಂಡದಂಡಾಹತಿತ್ರುಟನ್ಮುಕುಟಕೋಟಿಭಿರ್ಮಘವದಾದಿಭಿರ್ಭೂಯತೇ
.

ವ್ರಜೇಮ ಭವದಂತಿಕಂ ಪ್ರಕೃತಿಮೇತ್ಯ ಪೈಶಾಚಿಕೀಂ ಕಿಮಿತ್ಯಮರಸಂಪದಃ
ಪ್ರಮಥನಾಥ ನಾಥಾಮಹೇ .. 5..

ತ್ವದರ್ಚನಪರಾಯಣಪ್ರಮಥಕನ್ಯಕಾಲುಂಠಿತಪ್ರಸೂನಸಫಲದ್ರುಮಂ ಕಮಪಿ
ಶೈಲಮಾಶಾಸ್ಮಹೇ .

ಅಲಂತಟವಿತರ್ದಿಕಾಶಯಿತಸಿದ್ಧಿಸೀಮಂತಿನೀಪ್ರಕೀರ್ಣಸುಮನೋಮನೋರಮಣಮೇರುಣಾಮೇರುಣಾ
.. 6..

ನ ಜಾತು ಹರಯಾತು ಮೇ ವಿಷಯದುರ್ವಿಲಾಸಂ ಮನೋಮನೋಭವಕಥಾಸ್ತು
ಮೇ ನ ಚ ಮನೋರಥಾತಿಥ್ಯಭೂಃ .
ಸ್ಫುರತ್ಸುರತರಂಗಿಣೀತಟಕುಟೀರಕೋಟೌ ವಸನ್ನಯೇ ಶಿವ ದಿವಾನಿಶಂ ತವ
ಭವಾನಿ ಪೂಜಾಪರಃ .. 7..
ವಿಭೂಷಣಸುರಾಪಗಾಶುಚಿತರಾಲವಾಲಾವಲೀವಲದ್ವಹಲಸೀಕರಪ್ರಕರಸೇಕಸಂವರ್ಧಿತಾ
.

ಮಹೇಶ್ವರಸುರದ್ರುಮಸ್ಫುರಿತಸಜ್ಜಟಾಮಂಜರೀ ನಮಜ್ಜನಫಲಪ್ರದಾ ಮಮ ನು
ಹಂತ ಭೂಯಾದಿಯಂ .. 8..

ಬಹಿರ್ವಿಷಯಸಂಗತಿಪ್ರತಿನಿವರ್ತಿತಾಕ್ಷಾವಲೇಃ ಸಮಾಧಿಕಲಿತಾತ್ಮನಃ ಪಶುಪತೇರಶೇಷಾತ್ಮನಃ
.

ಶಿರಃಸುರಸರಿತ್ತಟೀಕುಟಿಲಕಲ್ಪಕಲ್ಪದ್ರುಮಂನಿಶಾಕರಕಲಾಮಹಂಬಟುವಿಮೃಶ್ಯಮಾನಾಂ
ಭಜೇ .. 9..

ತ್ವದೀಯಸುರವಾಹಿನೀವಿಮಲವಾರಿಧಾರಾವಲಜ್ಜಟಾಗಹನಗಾಹಿನೀ ಮತಿರಿಯಂ
ಮಮ ಕ್ರಾಮತು .

ಉಪೋತ್ತಮಸರಿತ್ತಟೀವಿಟಪಿತಾಟವೀಪ್ರೋಲ್ಲಸತ್ತಪಸ್ವಿಪರಿಷತ್ತುಲಾಮಮಲಮಲ್ಲಿಕಾಭ
ಪ್ರಭೋ .. 10..

ಇತಿ ಶ್ರೀಲಂಕೇಶ್ವರವಿರಚಿತಾ ಶಿವಸ್ತುತಿಃ ಸಮಾಪ್ತಾ ..

